
言而語事下而惜薪傳旨賦北京山東棗八十萬斤以供

香炭其數太多民何以堪　上喜曰吾固知學士來言必

有理卽命減四十萬顧義等曰汝三人吾所倚非輕但有

事須盡言庶幾以輔吾不逮○詔止西番取寶船○赦解

縉妻子還鄕官其子禎中書舍人

　〈縉初被殊遇　文皇嘗手書大臣十人蹇義等名授縉曰汝琉其人品十人者皆與縉相善縉其實對曰義天〉

　〈資厚重中無定見夏原吉有德有量不遠小人劉儁雖有才幹不知顧義鄭賜可謂君子頗短于才李至剛誕〉

　〈而附勢雖才不端黃福秉心易直確有執守陳瑛刻于用法好惡頗端宋禮戇直而苛人怨不恤陳洽疏通警〉

　〈敏亦不失正方賓簿書之才駔儈之心奏上　上以示東宮曰至剛朕已洞灼餘徐騐東宮因問縉建文所用〉

　〈人如何對曰此皆洪武中人才事往已不足論又問尹昌隆王汝玉對曰昌隆君子而量不宏汝玉文翰不易〉

　〈得惜有市心耳東宮卽位卽出縉奏示楊士奇曰今人率謂縉狂士觀所論評皆有定見也赦其家屬官其子〉

　〈禎〉

改淮府長史王榮爲吏科給事中荆府長史曹曼齡爲翰

林院修撰二人侍　上於春宮凡書表奏及機務文字悉

專之至是改其職不欲其去近侍耳○黜太常少卿周納

爲交趾所屬知府納永樂中爲祠祭郎上疏請封禪不許

未幾丁憂至是來朝　上曰諛佞之人宜寘遠外不可以

玷朝班遂有是命○寧王權奏欲來朝又言江西非其封

國　上遣書答曰叔欲來見感親愛之厚姪欲見叔亦切

惓惓但　祖訓不敢違也所云江西非所封之國與各王

--

封鎮不同叔受之　先帝已二十餘年爲國南屛非封鎮

而何惟叔審之○免遠安王貴燮巴東王貴煊爲庶人二

人前嘗誣吿其父有不軌謀至是免之諭羣臣曰正風化

當自家族始○改大理寺卿楊時習爲交趾按察使紀諄

爲交趾布政使召前峽山縣知縣戈謙爲大理寺右少卿

謙初爲御史廵按江西言事剴切　上心識之故有是命

○罷海子至西湖廵視官謂尙書蹇義曰古者山澤之利

皆與民共之朕之心凡可推以利民者雖府庫之儲不吝

況山澤所產哉

九月癸酉朔上　大行皇帝謚曰體天弘道高明廣運聖

武神功純仁至孝文皇帝仁孝皇后仁孝慈懿誠明莊獻

配天齊聖文皇后○癸未禮部尙書呂震言於　上曰今

喪服已踰二十七日請如　太祖　太宗皇帝遺命倣漢

制以日易月釋衰從吉服烏紗冠素服黑角帶臨朝　上

命廷臣議楊士奇以爲不可黃淮亦與士奇合震顏色奮

然蹇義從旁解之請兼取二說具奏　上宜服素衣冠黑

角帶羣臣皆從君服報可明旦　上素冠麻衣麻絰出視

朝文臣惟學士武臣惟英國公如　上所服餘文武羣臣

之服皆從義等所定朝退　上召蹇義原吉及士奇等諭

曰呂震昨奏易服云皆與汝等議定參後奉聞時吾已疑

